
	پێشەکی

	زۆرێک لە کەسایەتییە بەرچاوەکانی مێژووی فەلسەفە ئەم پرسیارەیان وڵامێک داوەتەوە کە چ شتێک، بە گریمانەی ئەوەی کە وەها شتێک هەبێت، دەبێتە هۆی ماناداربوونی ژیان، هەرچەن لە جێگە و پێگەی وڵام‌دانەوە بەم پرسیارە وا نییە ڕێک لەم چەشنە وشانە کەڵکیان وەرگرتبێت. بۆ وێنە بۆچوونەکانی ئەرەستوو سەبارەت بە ڕۆڵی مرۆڤ، ئەندێشەکانی ئاکویناس سەبارەت بە بینینی مەبارەک(3) و بۆچوونەکانی کانت سەبارەت بە خێری بەرز لەبەر چاو بگرن. هەرچەند ئەم چەمکە ناوبراوانە لەگەڵ بەختەوەری و ئەخلاق پێوەندییان هەیە، بەڵام بە شێوەی ڕاستەوخۆ وەکوو هەندێک تێگەیشتن دێنە ئەژمار سەبارەت بەوەی کە مرۆڤ بۆ ئەوەی ژیانێکی بەبایەخی هەبێت دەبێ کێهە ئامانجی دواجار وەڕاست بگەڕێنێت. سەرەڕای هەبوونی وەها ڕەچەڵەک‌نامەیەکی شایانی سەرنج، تەنیا لە پەنجا ساڵی ڕابردوودا، یان شتێک هەر لەم ماوەیەدایە کە لە فەلسەفەی ئینگلیسی-ئەمریکی‌دا باسێک نزیک بە هەرێمێکی جیا، سەبارەت بە مانای ژیان دامەزراوە. هەروەها، تەنیا لەم سی ساڵەی ڕابردوودایە کە باسێکی بەڕاستی قووڵ لەم بوارەدا هاتۆتە ئاراوە. هاوکات لەگەڵ داکشانی پۆزیتیڤیسم (4) و قازانج‌خوازی (5) لە سەردەمی پاش شەڕ [جیهانی دووهەم]، بە سەرهەڵدانی توێژینەوەی شیکارانە لە بەستێنی تێگەیشتنە ناچێژخوازانەکان لە بایەخ، بۆ نموونە لەگەڵ تێگەیشتنەکان سەبارەت بە مانای ژیان ڕووبەڕوو دەبینەوە کە لەسەر داوەرییە تا ڕادەیەک مشت‌ومڕهەڵنەگرەکان (بەڵام نەک یەک‌جارەکی یان جێگەی هاودەنگیی هەمووان) سەبارەت بە نموونە[تایبەتەکان] ڕاوەستاون و زۆر جار پێیان دەگوترێت "شهوود". چاوەڕوانی ئەوە دەکرێت کە فیلسووفانی ئینگلیسی زمان لە داهاتووش‌دا باسی مانای ژیان وەکوو هەرێمێکی گرینگ بێننە ئەژمار؛ لە هەمان کات‌دا کە تێدەگەن ئەمە باسێکی جیاوازە کە بە قەرای کاتێگۆرییە ئەخلاقییە ئاشناترەکانی وەکوو بەختەوەری، خووخدەی فەزیلەت‌مەندانە و کردەوەی درووست هەڵگری توێژینەوەی عەقڵانین.   

	ئەم توێژینەوەی بەر دەست سەرقاڵی باسێکی ڕەخنەکارانە دەبێت سەبارەت بەو بۆچوونە بەرچاوانەی کە دەپرژێنە سەر باسی مانای ژیان لە نووسراوە فەلسەفییە ئینگلیسی-ئەمریکییەکان‌دا، هەرچەند هەندێک جار بۆ وەدەست‌خستنی بەستێنی باسەکە یادێکیش کە دەقەکانی تر بۆ وێنە دەقەکانی فەلسەفەی کانتینێنتاڵ یان دەقەکانی بەر لە سەدەی بیستەم دەکرێت. سەرەڕای گشت ئەمانە، ئامانجی سەرەکی ئەوەیە کە خوێنەر لەگەڵ کارە شیکارەکانی ئەم دواییانە سەبارەت بە مانای ژیان ئاشنا بکاتەوە و هەندێک پرسیار لەم بەستێنەدا بێنێتە گۆڕێوە کە ئەمڕۆکە شایانی سەرنجن.

	کاتێک باس سەبارەت بە مانای ژیان دێتە گۆڕێوە، تاکەکان زۆربەی جار یەکێک لەم دوو پرسیارە دێننە گۆڕێوە: "دەی، مانای ژیان چییە؟" یان "مەبەستت لەم قسەیە چییە؟" نووسراوەکانی ئەم بوارە دەکرێت لەسەر بنەمای ئەوەی کە وڵامی کام یەک لەم دوو پرسیارە دەدەنەوە پۆلێن‌بەندی بکرێن.  باسی بەر دەست بەو بەرهەمانەوە دەس پێ دەکات کە دەپرژێنە سەر پرسیاری دووهەم، پرسیارێکی ئابستراکت سەبارەت بەوەی کە مانای قسەکردن لە "مانای ژیان" چییە؛ واتا پرسیارێک کە هەوڵ دەدات ڕوونی بکاتەوە کە مەبەستمان چییە کاتێک ئەم پرسیارە دێنینە گۆڕێوە کە گەر شتێک دەبێتە هۆی ماناداربوونی ژیان، لەسەر ئەو گریمانەیە کە وەها شتێک بوونی هەبێت، ئەو شتە چییە. دواتر دەچینە سەر ئەو دەقانەی کە وڵامی پرسیارێکی ناوەرۆکی‌تر سەبارەت بە چییەتی مانا وەکوو چەشنێک تایبەتمەندی دەدەنەوە. هەندێک لەو تێگەیشتنانە سەبارەت بەو شتەی کە ژیان مانادار دەکاتەوە، هەندێک شێوەی تایبەت بۆ مانادارکردنی ژیان دەخەنە ڕوو وەکوو دەسکەوتە دیاری‌کراوەکان (JAMES 2005)،  پەروەردەکردنی خووخدەی ئەخلاقی ( THOAS 2005) یان فێربوون لە ڕێگەی پێوەندی لەگەڵ ئەندامانی بنەماڵەوە ( VELLEMAN 2005). سەرەڕای ئەمانە، نوێ‌ترین باسەکان سەبارەت بە مانای ژیان هەوڵ دەدەن گشت هەل‌ومەرجە مانابەخشەکان بە ژیان لە ژێر پرەنسیپێکی یەکەدا کۆ بکەنەوە. ئەم توێژینەوەیە بەشی هەرە زۆری تەرکیز دەکات لەسەر بەیان‌کردن و هەڵسەنگاندنی ئەم تیۆرییانە کە دەڵێن چ شتێک ژیان مانادار دەکات. لە کۆتایی‌دا ڕوانگە نێهیلیستییەکان (7) تاووتوێ دەکرێن کە لەسەر بنەمای ئەوان، مەرجە پێویستەکانی[وەڕاست گەڕانی] مانا لە ژیان‌دا بۆ هیچ‌کام لە ئێمە دەس ناکەوێت؛ بە گوتەیەکی تر ژیانی ئێمە بەتەواوی بێ‌مانایە.

	 

	 

	 

	  مانای "مانا"

	بەشێک لە هەرێمی توێژینەوەی مانای ژیان هەوڵێکی سیستەماتیکە بۆ ڕوون‌کردنەوەی ئەم خاڵە کە کاتێک کەسانێک دەپرسن ژیان لە چ بارێکەوە مانای هەیە، مەبەستیان چییە. ئەم بەشە دەپرژێتە سەر مانای قسەکردن سەبارەت بە "مانای ژیان" ( و "دەلالەت"ـەکەی(8)، "مەفهووم"ـەکەی و باقی هاوواتاکانی). بەشی هەرە زۆری نووسراوەکان سەبارەت بە مانای ژیان، قسەکردن سەبارەت بە مانای ژیانیان لە بنەڕەتەوە پێ هەڵقوڵاو لە بایەخێکی ئەرێنیی دواجارە کە ژیانی تاک دەتوانێت بە کردەوەی دەربێنێت. بە گوتەیەکی تر، تاقمێکی تا ڕادەیەک کەم لەسەر ئەم باوەڕەن کە ژیانی مانادار کوالیتەیەکی تەواو بێ‌لایەنە، یان ئەو شتەی بایەخی کلیلیی هەیە مانای جۆری مرۆڤ یان گشت جیهانە (بۆ خوێندنەوەی ئەو باسانەی کە  لەسەر ڕوانگەی دووهەم چڕ دەبنەوە چاو لە EDWARDS 1972; MUNTIZ 1986; SEZCHRIS 2009 بکەن). زۆربەی ئەو کەسانەی کە لەم بوارەدا چالاکییان هەیە لە کۆتایی‌دا ویستوویانە بزانن کە ئایا هەبوونی ئێمە لە ماوەی کات‌دا مانای هەیە یان نا، و گەر مانای هەیە بە چ شێوەیەکە؛ بە گوتەیەکی تر، ئایا تایبەتمەندییەکی دیاری‌کراوی هەیە کە خۆی لە خۆی‌دا دڵخوازە.

	جیا لە جیاوازی‌دانان لە نێوان ژیانی تاک و ژیانی گشت‌دا، باسێکی یەک‌جار کەم سەبارەت بە ژیان وەکوو کەژاوەی ژیربێژیی مانا ئەنجام دراوە. بۆ وێنە، ئایا فام‌کردنی ژیانی تاک بە ‌باش‌ترین شێوە لە ڕوانگەی بایۆلۆژییەوە، واتا بە ڕەچاوکردنی وەکوو هەبوونی مرۆڤی ڕێتێچووە یان بە ڕەچاوکردنی بە شێوەی هەبوونی تاکەکەسی کە لەوانەیە مرۆڤ بێت یان نەبێت (FLANAGAN 996)؟ هەروەها گەر کەسێکمان لە دوورەوە خۆش بوێت، ئایا ئەم خۆش‌ویستنە دەتوانێت بە شێوەیەکی ژیربێژانە لە ماناداربوونی ژیانی ئەودا کاریگەری هەبێت(BORGAARD 449& SMITH 2005)؟

	گەر بگەڕێینەوە بۆ بابەتگەلێک کە لەسەر ئەوان کۆدەنگی بوونی هەیە، تێدەگەین کە زۆربەی نووسراوەکانی پێوەندی‌دار بە مانا لەسەر ئەم باوەڕەن کە مانا پلەی جۆراوجۆری هەیە بە شێوەیەک کە هەندێک قۆناغی ژیان لە هەندێک قۆناغی تر مانادارترن و هەندێک لە ژیانەکان بە گشتی لە هەندێک ژیانی تر مانادارترن (لەوانەیە بەپێچەوانەی بۆچوونێک کە لە BRITTON 1969,193ـدا هاتووە). سەرنج بدەن کە دەکرێت ئەم ڕوانگەیەمان هەبێت کە ژیانی هەندێک لە خەڵکان لە چاو ژیانی هەندێک کەسی تر مانایەکی ‌کەم‌تری هەیە یان تەنانەت بێ‌مانایە و لە هەمان کات‌دا بڕوامان بەوە هەبێت کە خەڵک خاوەنی ئەخلاقی یەکسانن و لە باوەڕ بەم دوو بۆچوونەدا تووشی لێک‌دژایەتی نەبین. ڕوانگەیەکی دواهات‌خوازانە (9) لەبەر چاو بگرن کە بە پێی ئەو هەر تاکێک بە پێی هەبوونی توانستی ژیانی مانادار لەگەڵ دیتران بەرامبەرە (بەراوردی بکەن لەگەڵ RAILTON 1984)، یان سەرنج بدەنە ڕوانگەی کانت کە دەڵێت تاکەکان بە نێونجی توانستی خۆیان بۆ هەڵبژاردنە ئۆتۆنۆمییەکان خاوەنی بایەخێکی زاتین، کە لەم حاڵەتەدا، مانا شوێنگرێکە لە وەڕاست‌گەڕاندنی ئەم توانستە (NOZIK 1974, CH.3). لە سەر بنەمای هەردووکی ئەم ڕوانگانە، ئەخلاق دەتوانێت بە بکەر پێشنیار بکات کە یارمەتیی کەسانێک بدات کە ژیانێکی تا ڕادەیەک بێ‌ماترن هەیە، لانی‌کەم گەر بۆ خۆیان ئەم دۆخەیان هەڵنەبژاردبێت.

	یەکێکی‌ تر لە یەکینە مشت‌ومڕهەڵنەگرەکان سەبارەت بە مانای "ماناداری" ئەوەیە کە ماناداری دەربڕی خێرێکە کە بە شێوەی مەفهوومی لە بەختەوەری و درووستی جیاوازە (هەر بەو جۆرەی کە ڤۆلف (WOLF 2010) جەخت دەکات لەسەری). بەر لە گشت شتێک پرسینی ئەوەی کە ئایا ژیانی کەسێک مانادارە، لەگەڵ ئەوەی کە بپرسین ژیانەکەی بەختەوەرانە و دڵخوازە، جیاوازە. لەوانەیە ژیان لە مەکینەیەکی ئەزموون یان مەکینەیەکی ڕاستیی زەینی‌دا لە ڕاستی‌دا بەختەوەرانە بێت، بەڵام کەسانێکی یەک‌جار دەگەمەن ئەمەیان پێ بژاردەیەکی پاساودراوە بۆ ماناداری (NOZIK 1974,42-45). لە ڕاستی‌دا زۆر کەس دەڵێن کە قسەکردن لە "مانا" بەپێی پێناسە ئەم ئەگەرە دەسڕێتەوە کە مانا لە کاتی تەرخان‌کراو لە چەشنێک مەکینەی ئەزموون‌دا بەرهەم بێت. (هەرچەند کەسانێکی دەگمەن هەن کە لەم بارەیەوە بۆچوونێکی دژبەریان هەیە و ئیدیعا دەکەن کە ژیانی مانادار هەمان ژیانی دڵخوازە (بە تایبەتی گۆئێتز(GOETZ 2012) لەم بارەیەوە بە هیچ شێوەیەک بە بای خەیاڵی‌دا نایا). سەرەڕای ئەمە، بە شێوەیەکی ژیربێژانە ئەگەری ئەوە هەیە کە ژیانی کەسێک ڕێک بە قوربانی‌کردنی بەختەوەریی خۆی، بۆ وێنە بە یارمەتی‌دان بە دیتران بە نرخی لەکیس‌دانی بەرژەوەندییە تاکەکەسییەکانی خۆی، مانادار بێت.

	دووهەم ئەوەی کە هێنانەئارای ئەم پرسیارە کە ئایا هەبوونی تاکێک مانادارە، بە لەبەرچاوگرتنی ئەوەی کە ئایا ئەو بە ڕێگەی درووستی ئەخلاقی‌دا دەڕوات یەکێک نییە؛ وادیارە هەندێک شێوە بۆ زیادکردنی ماناداری هەیە کە هیچ پێوەندییەکی بە ئەخلاق، لانی‌کەم بە پێی تێگەیشتنێکی بێ‌لایەن لە ئەخلاقەوە، نییە، وەکوو دۆزینەوەی زانستی.

	هەڵبەت لەوانەیە کەسێک ئارگیومێنت بێنێتەوە کە ژیان کاتێک (یان تەنانەت بەو هۆیە کە) خاڵی لە بەختەوەری یان نائەخلاقییە، بێ‌مانایە، بە تایبەتی بە سەرنج‌دان بە بۆچوونەکانی ئەرەستوو لەم دژەبایەخانە. سەرەڕای ئەمە، وەها کارێک بە مانای گریمانەگرتنی پێوەندیی لێکدراو(10) [یان ناشیکارانە] و ناوەرۆکی لە نێوان ئەم چەمکانەدایە و لەم هەڵوێستە یەک‌جار دوورە کە بڵێین قسەکردن سەبارەت بە "مانا لە ژیان‌دا" بە شێوەیەکی شیکارانە ئاماژە بە هەندێک بۆچوون سەبارەت بە بەختەوەری و درووست‌بوون دەکات- واتا هەمان مەسەلە کە لێرەدا نکۆڵی لێ دەکەم. خاڵێک کە مەبەستی منە ئەوەیە کە پرسیاری چ شتێک ژیان مانادار دەکات لە باری مەفهوومییەوە لەم پرسیارە کە چ شتێک دەبێتە هۆی ئەوەی ژیان لە بەختەوەری یان ئەخلاق نزیک بێت، جیاوازە؛ تەنانەت گەر ئاشکرا بێت کە ‌باش‌ترین وڵام بۆ پرسیاری پێوەندی‌دار بە ماناوە دەس بە داوێنی وڵام بە یەکێک لەم پرسیارە بایەخ‌دانەرانە دەبێت. 

	گەر قسەکردن سەبارەت بە مانا لە ژیان‌دا بەپێی پێناسە قسەکردن لە بەختەوەری و درووستی نییە، کەوابوو قسەکردن لە چ شتێکە؟ تا بە ئێستا هیچ کۆدەنگییەک لەم بارەیەوە ساز نەبووە. وڵامێک ئەوەیە کە ژیانی مانادار ژیانێکە کە بەپێی پێناسە بە ئامانجی شیاوی هەڵبژاردن گەیشتووە (NIELSEN 1964) یان هەڵگری ڕەزامەندی لە ئەنجام‌دانی وەها کارێکە ( HEPBURN 1965; WOHLGENNANT 1981). سەرەڕای ئەمانە، بۆ ئەوەی کە وەها شیکارییەک بتوانێت ماناداری بەڕوونی لە بەختەوەری جیا بکاتەوە، وا‌ باش‌ترە هەڵەگری بکرێت بۆ ئەوەی نیشان بدرێت کامە یەک لە ئامانجەکان پێوەندییان بەوەی هەوەڵەوە هەیە. لەم بارەیەدا، هەندێک کەس دەڵێن کە بژاردە چەمکییەکان بۆ جێگربوون وەکوو بنەمای مانا، ئامانجگەلێکن کە نە تەنیا بایەخی ئەرێنییان هەیە بەڵکوو دەبنە هۆی یەکانگیریی ژیانیش (MARKUS 2003)، ماقووڵی دەکەن (THOMSON 2003, 13-8) یان لە سرووشتی حەیوانی دەچنە سەرترەوە (LEVY 2005).

	بەڵام لەوانەیە تەرکیزکردن لەسەر هەر چەشنە ئامانجێک، بۆ ڕەت‌کردنەوەی ئەم ئەگەرە ژیربێژانەیە ناتەواو بێت کە دەڵێت مانا دەتوانێت دیاردەیەکی زاتی کردەوەکان، ئەزموونەکان، حاڵەتەکان یان پێوەندیگەلێکی تایبەت بێت کە وەکوو  ئامانج، سەر بە هەڵبژاردن و ئیرادە دانەنراون و لەوانەیە نەکرێت لەگەڵ ئەوان وەها بەرەوڕووبوونەوەیەکمان هەبێت؛ بۆ وێنە، دەرکەوتی هەرمانیی هێزێکی مەعنەوی و ناخۆئاگا بێت کە جیهانی سرووشتی لەوەوە سەرچاوە دەگرێت، ڕێک بەو جۆرەی کە لە ئایینی هیندوودا باوەڕیان هەیە. سەرەڕای ئەمە، ئەم شیکارییانەی سەرەوە کە لەسەر بنەمای ئامانج ڕاوەستاون دەبنە هۆی ئەوەی هەندێک لە دەقە [و تێگەیشتنە] پڕ خوێنەرەکان کە ئیدیعای سەرقاڵ‌بوون بە مانای ژیان دەکەن لەم جەغزە بچنە دەرەوە، وەکوو بۆچوونە ئیگزیستانسیالیستییەکانی ژان- پۆل سارتر (SARTRE 1948) لە مانا کە بەپێی ئەو هەر هەڵبژاردنێک کە تاک ئەنجامی دەدات دەبێتە هۆی ئەوەی مانا سەقامگیر بێت و باسی ڕیچارد تەیلۆر( TAYLOR 1970, CH. 18) سەبارەت بەوەی کە سیزیێڤ (11) تەنیا بەو هۆیەی کە بەهێزترین مەیلەکانی خۆی تێر کردووە توانیویەتی دەستی بە مانا لە ژیانی خۆی‌دا ڕابگات. ئەمانە بەڕواڵەت تێگەیشتنگەلێکی پاساودراون لە مانا لە ژیان‌دا، بەڵام لە بنەڕتەوە هەڵگری دەس‌پێڕاگەیشتن بە ئامانجگەلێک نین کە دەبنە هۆی بەهێزتربوونی یەکانگیری، ماقووڵ‌بوون یان بەرزەفڕی [یان ترانسێند].

	ئەم مەسەلەی دوایی لەگەڵ ئاڵتێرناتیڤێکی دیکەش بەرەوڕووە لەسەر ئەم بنەمایە کە قسەکردن سەبارەت بە "مانای ژیان" وانییە کە حەتمەن پێوەندیی بە ئامانجەوە هەبێت بەڵکوو تەنیا ئاماژە بەو خێرانە دەکات کە لە باری کوالیتەوە ‌باش‌تر، شایانی خۆش‌ویستن و هۆگری و هەروەها شایانی ڕێزلێ‌گرتنی هاوشانی خۆیانن (TAYLOR 1989, CH. 1). عاقڵانە نییە بیر بکەینەوە کە بە دەس‌بەداوێن‌بوونی زەینییەت‌خوازانە (12) بە هەر هەڵبژاردنێک کە تاک لە کۆتایی‌دا پێی دەگات یان هەر مەیلێک کە ئەزقەزا بەهێزترین مەیلە بۆ ئەو، ئەم پێوانانە لەبەر چاو دەگیرێن. 

	هەرچەند کەسانێکی تا ڕادەیەک دەگمەن پەرژاونەتە سەر ئەم مەسەلەیە کە ئایا "مانای ژیان" مانایەکی یەکە و سەرەتاییە یان نا، بەڵام ڕەنگە بێ‌دەسەڵاتی لە دۆزینەوەی وەها مانایەک تا بە ئەمڕۆ دەربڕی ئەوە بێت کە وەها شتێک بوونی نییە.  لەم حاڵەتەدا ڕەنگە مەسەلەکە ئەوە بێت کە یەکپارچەیی ئەم بوارە قەرزداری سەرقاڵ‌بوون بە ویناگەلێکی یەک‌داپۆشێنەر بەڵام نایەکسانن کە لەگەڵ یەکتر هاوشێوەیی بنەماڵەییان(13) هەیە ( METZ 2013,CH. 2). ڕەنگە کاتێک باسی "مانای ژیان" دەکەین یەک یان چەند دانە لەم وێنا پێوەندی‌دارانەمان لە زەین‌دایە: هەندێک هەل‌ومەرج کە شایانی شانازی و پێداهەڵگوتنن، بایەخەکانی پاوەری عەشق و هۆگری، کوالیتەگەلێک کە ژیان ماقووڵ دەکەن یان ئەمانجگەلێک جگە لە چێژە پەستەکان کە هەڵبژاردنیان زۆر بەبایەخە. ئەم ئەگەرەش بوونی هەیە کە قسەکردن سەبارەت بە "مانای ژیان" تەنانەت ئەم ئاستەش لە یەکپارچەیی نیشان نادات و لە ڕاستی‌دا تێکەڵەیەکە لە وێناگەلی ناهاوجسن ( MAWSON 2010; OAKLEY 2010).

	 لەو ڕووەوە کە ئەم بوارە پتر خەریکی بیرکردنەوە سەبارەت بە مانای "مانای ژیان" دەبێت، نە تەنیا دەبێت هەوڵ بدات کە ڕوونی بکاتەوە کە لە چ لایەنێکەوە یەکپارچەیی قەبووڵ دەکات، بەڵکوو دەبێت هەوڵ بدات چەمکی مانای ژیان لە باقی وێنا نزیکە هاوپێوەندەکانی جیا بکاتەوە. بۆ وێنە، چەمکی ژیانی بەبایەخ لەوانەیە لەگەڵ چەمکی ژیانی مانادار یەکسان  نەبێت (BAIER 1997, CH. 5; METZ 2012)، بۆ نموونە، گەر کەسێک بڵێت ژینی بێ‌مانای لیپاولیپ لە چێژی حەیوانی بایەخی ژیانی هەیە، لە باری چەمکییەوە تووشی هەڵە نەهاتووە. سەرەڕای ئەمە وادیارە قسەکردن سەبارەت بە "ژیانی بێ‌مانا" بە هێچ شێوەیەک بە شێوەی شاراوە ئاماژە بە ژیانی پووچ (NAGEL 1970; FEINBERG 1980)، ناماقووڵ (BAIER 1997, CH. 5)، بێهوودە (TRISEL 2002) یان بەفیڕۆچوو (KAMM 2003, 14-210) ناکات.

	بەختەوەرانە لەم بوارەدا، بۆ چوونەپێشێ بە ئاراستەی ئەم پرسیارە ناوەرۆک‌بینە‌دا کە مانای ژیان چییە، بەدەستەوەدانی شیکردنەوەیەکی یەک‌جار وردبینانە لە چەمکی مانای ژیان (یان پێناسەکردنی دەستەواژەی "مانای ژیان") پێویست نییە. زانینی ئەوەی کە ماناداری بە شێوەی شیکاری پێوەندی بە خێری دواجاری بگۆڕ و خاوەن پۆلێن‌بەندی لە ژیانی تاکەکەس‌دا دەبێت کە لە باری چەمکییەوە لە بەختەوەری، درووستی و بایەخ‌مەندی جیاوازە تا ڕادەیەک بنەمایەکی هاوبەش ساز دەکات. درێژەی ئەم باسە دەپەرژێتە سەر ئەو هەوڵانەی کە بۆ تێگەیشتنی تیۆریکی چییەتیی ئەم خێرە ئەنجام دراون.


